
Кон изложбата "Енформел: 1959-1966" во Музејот на современата уметност во Скопје

Со изложбата, подготвена од Лилјана Неделковска, даден е
пресек на енформелот и апстракцијата во македонското
сликарство и скулптура во условно определената временска
рамка меѓу 1959 и 1966 година што упатува на извесно доцнење
во однос на светските и југословенските реперни точки на ова
уметничко движење. Идејнофилозофските претпоставки на
енформелот по војната 1945 година се различни во поодделни
земји. За повеќето од нив енформелот е епизода или

експеримент а за други можност овие искуства да ги вградат во новите истражувања. Нивните дела
откриваат видлив интерес за обработка на пејзажот во апстрахирана или асоцијативна форма, како и за
други алузивно или евокативно предадени мотиви, со елементи на тлото и традицијата. Не постои
всушност сублимна свест за автономноста на сликата и нејзините пластични вредности. Желбата да се
изработи "добра" слика, меѓу другото оневозможува да се постигне ефект на "празна" површина што
нешто значи. "Нашиот" енформел познава темен тоналитет и земјени бои, поретко употреба на зелени
и црвени површини или акценти како знак на затвореност и меланхолично расположение.

Прифаќањето на енформелот теоретски, иако со некои недоразбирања било најавено во 1953 година со
полемиката за фигурацијата или апстрактната уметност. Новиот правец во еден период бил "опасен за
државата", но потоа станува "режирана безопасност", со продолжено влијание, во периодот по
соцреализмот и сфаќањето за "капиталистичкиот формализам" во уметноста и на социјалистичкиот
модернизам кога по прашањето што е "официјална уметност" улогата на критичарот М.Б.Протиќ
веројатно била слична на улогата што ја имале Х.Рид и К.Гринберг во нивните средини.

На изложбата се застапени најмногу дела од клучните автори на енформелот иако без некоја критичка
селективност. Така, едно до друго се претставени платната на Петар Мазев и Родољуб Анастасов,
различни по мотивација и сликарски темперамент. Првиот е речиси медитативен во смирената фактура
и нежните бели и сиви тонови, а другиот со густата и релјефна фактура сугерира психолошка
напнатост. Александар Јанкулоски-Цане во 1961 година изложил 18 платна кои биле најблиску до
беспредметното сликарство, смело и со јасно определен став. Драгутин Аврамовски-Гуте во
поедноставениот концепт на апстрактно-асоцијативен пејзажизам внесува дополнителни знаковни
форми. Ристо Лозаноски се движел меѓу биоморфниот и пејзажен асоцијативен енформел. Ристо
Калчевски е одмерен, рационален и декоративен, еден од ретките кој во подоцнежните периоди ќе
оствари неколку циклуси енформелни слики. Александар Ристески ги обликувал рудиментарните црти
на македонскиот предел.

На изложбата се претставени и платна од помалку познати "мали" мајстори (кои досега биле
игнорирани од оваа институција) за да ја поткрепи тезата за раширеноста и значењето на енформелот
кај нас. Тоа се: Ѓорѓи Крстевски, Јован Димовски, Благоја Папазовски, Стеван Василевски, Петар
Ѓорѓиев-Пљум, Томислав Сековски, Јосиф Трајковски. Тука се и делата на Пецо Видимче, Борислав
Траиковски, Драган Биков и Глигор Чемерски кои инциентно се свртеле кон апстракцијата. Тоа не е
случај со Иван Велков кој посебно внимание му даде на релјефниот орнамент и "космичките" предели.
Доколку се имало доследност во истражувањето не би се пропуштиле делата на Вангел Коџоман од
1955 и 1960 година, на Теофил Шулајковски, акварелите од 1962 година и на други уметници.

Од друга страна, изложени се дела кои не се вклопуваат уверливо во предложената проблематика. Тоа
е извонредната "мусандра" на Томо Шијак, Димитар Кондовски со иконовидната орнаментална
геометрија, декоративните растителни мотиви на Димче Протуѓер, фигуративната стилизација на
Љубодраг Маринковиќ-Пенкин, во никој случај декоративните "вазни" на Димо Шумка, "главата" од
Борка Аврамова итн., Орден Петлевски, кој е исто така хрватски сликар со македонско потекло не е
застапен со ниедно дело иако е познат надвор од локалните граници и кој остави видливи траги на
влијание на развојот на енформелот со биоморфни белези кај нас.

Во скулптурата авангардни претставници на новите истражувања на отворање на формата се Петар
Хаџи Бошков и Јордан Грабул. Тие создадоа отворени пластични структури движејќи се меѓу
предметното (човечкиот лик или торзо) како повод за отворање на празен простор до апстрактни
ритми добиени со сечење, пробивање и вкрстување на плохите и линеарните волумени со заварување
на металот. Стефан Маневски подоцна ги изработи неговите "тематски" строги конструкции со
нагласка на релјефот од метални делови. Борис Николоски се движел во просторот на рустикалните
скулптури кои се помрднуваат и на апстрактните антропоморфни конструкции во железо кое не му е
блиско на сензибилитетот.

Сликите на таквиот енформел не сугерираат мир ниту се еруптивни, туку резигнирано медитативни
или декоративни, често недоречени. Тие се придушени или експресивни, но не и смели во изразот што
би се постигнало со сигурност во техниката. Тие, заедно со скулптура се како недозреан плод или
експериментирање во неиспробани регистри на ликовната уметност. Сепак, овие први импулси ќе се
покажат влијателни за наредните етапи во формирање на физиономијата на современата македонска
уметност.  

